
Muhtasari wa Kisera Kuhusu

MITIRIRIKO HARAMU YA FEDHA
(IFFs): Mzigo kwa Bajeti ya Taifa
la Tanzania

Utangulizi

Mitiririko haramu ya fedha (IFFs) ni changamoto kubwa kwa utengemano wa
kiuchumi, hufanya nchi ipoteze mapato makubwa ambayo yangetumika katika
kuendeleza sekta muhimu kiuchumi kama vile kilimo. Huu muhtasari wa kisera
unachunguza athari ya mitiririko haramu ya fedha (IFFs) katika bajeti ya taifa la
Tanzania, kwa kuzingatia sekta ya kilimo. Muhtasari huu unaonesha jinsi fedha
zilizopotea kutokana na mitiririko haramu ya fedha zingeweza kuziba pengo la
upungufu wa bajeti ya sekta ya kilimo, pia unatoa mapendekezo ya msingi ili
kutatua tatizo hili.

Kuelewa Mitiririko Haramu ya Fedha (IFFs)

Mitiririko haramu ya fedha (IFFs) inamaanisha uhamishaji wa fedha au rasilimali
zilizochumwa au zilizohawilishwa au zilizotumika kiharamu nje ya mipaka ya
nchi. Mitiririko haramu ya fedha (IFFs) ipo katika miundo tofauti tofauti kutokana
na shughuli za kibiashara au /na za kihalifu. Hizi ni pamoja na uepukaji kodi,
ukwepaji kodi, upotoshaji wa bei ya biashara/ bidhaa, uhawilishaji wa matumizi
mabaya ya bei (transfer pricing abuse), rushwa, utoroshaji wa mitaji, biashara
ya madawa ya kulevya, biashara ya wanadamu, magendo, biashara ya silaha na
utakatishaji fedha. Hii mitiririko hukausha rasilimali muhimu kutoka serikalini,
na kupunguza fedha zinazohitajika kuendeleza sekta muhimu kama elimu, afya,
na kilimo, hivyo kuathiri kwa viwango tofauti makundi ya pembezoni katika nchi
zinazoendelea kama Tanzania.

Vichochezi vya Mitiririko Haramu ya Fedha (IFFs)
Mwendelezo wa Mitiririko Haramu ya Fedha (IFFs) inachochewa na mtandao wa

mapungufu ya kimfumo, hivyo kuruhusu fedha kupotea kupitia mianya katika
uchumi wa kitaifa bila kugundulika.




Kiini hasa cha tatizo ni taasisi zisizo imara na mifumo dhaifu ya udhibiti,
ambapo utekelezaji usio na tija na ukosefu wa uwazi na uwajibikaji hutengeneza
mazingira wezeshi kwa utovu wa nidhamu ya kifedha. Maofisa wala rushwa,
utekelezaji hafifu wa sheria za kodi, na mapungufu katika udhibiti hurahisisha
fedha haramu kuhamishwa bila kugundulika.

Usimamizi na Uangalizi ni hafifu, hasa katika sekta zilizo na rasilimali kubwa
kama vile madini. Hapa makampuni hunyonya kupitia mianya katika
udhibiti - kuripoti mapato duni, kutoa thamani ndogo ya mauzo ya nje, na
kubadilisha kwa werevu bei ya uhawilishaji ili kuhamisha faida Kwenda nchi za
nje. Haya mazoea yasipodhibitiwa hukausha mapato ya taifa na kuibia serikali
rasilimali zinazohitajika sana kwa huduma za jamii.

Nje ya mipaka ya nchi, usiri wa fedha duniani, una sehemu nyeti katika suala
hili. Nchi zenye sheria kali za usiri ni maeneo mazuri sana kwa fedha haramu,
watu binafsi na makampuni hulindwa dhidi ya uchunguzi kiasi kwamba ni vigumu
sana kufuatilia fedha zilizoibwa.

Uendelevu wa mitiririko haramu ya fedha (IFFs) ni zaidi ya tatizo la kiuchumi—
ni mgogoro wa kidunia. Hudunisha maendeleo, huongeza ukosefu wa usawa na
kumomonyoa misingi ya uhuru wa kiuchumi. Bila kudhibitiwa, hii mitiririko ya
mitaji iliyofichika itaendelea kudhoofisha maendeleo, na kuongeza pengo kati
ya utajiri unaowezekana (potential) na hali halisi inayotokana na unyonyaji wa
fedha.

Ukubwa wa Mitiririko Haramu ya Fedha (IFFs): Muktadha wa
Dunia, Muktadha wa Afrika, na Muktadha wa Tanzania

Muktadha wa Dunia (2010-2024)

Duniani, mtiririko haramu wa fedha (IFFs) umekuwa suala endelevu tangu
mwanzoni mwa miaka ya 2000. Kati ya mwaka 2010 na 2020, Chombo
cha Uchambuzi wa Uadilifu wa Kifedha Duniani (Global Financial Integrity (GFI)
inakadiria kwamba nchi zinazoendelea zilipoteza zaidi ya dola trilioni 1 Kkila
mwaka kutokana na mitiririko haramu ya fedha (IFFs), ikichochewa zaidi na
ukwepaji kodi, rushwa, biashara ya ankara zisizo sahihi, (trade mis-invoicing),
na vitendo vya uhalifu. Katika ripoti yao ya mwaka 2020, GFI ilionyesha kuwa
biashara ya ankara zisizo sahihi pekee zilifikia kiasi cha dola bilioni 835 kwa
mwaka kati ya mwaka 2008 na 2017, nchi zinazoendelea zikiwa zimeathirika
zaidi. Kwa mujibu wa ripoti ya mwaka 2022 ya OECD kuhusu *“Mmomonyoko wa
Misingi na Uhamishaji Faida” (Base Erosion and Profit Shifting (BEPS) report),
nchi hupoteza hadi dola bilioni 240 kwa mwaka kutokana na skimu za ukwepaji
kodi uliokithiri za makampuni ya kimataifa.

Muktadha wa Afrika (2010-2024

Bara la Afrika limeathiriwa kwa kiwango kikubwa na IFFs. Paneli ya Ngazi ya
Juu ya Umoja wa Afrika kuhusu mitiririko haramu ya fedha (2015) iliripoti kuwa




Afrika inapoteza kiasi cha dola bilioni 50 kwa mwaka kutokana na IFFs, kiasi
ambacho baadaye kilirekebishwa na UNCTAD mwaka 2020 kuwa dola bilioni 88.6
kwa mwaka. Hii ni kama asilimia 3.7 ya mapato (GDP) ya bara hili na iko juu
zaidi ya mitiririko ya Uwekezaji wa Nje ulio Dhahiri (Foreign Direct Investment
(FDI) na Msaada wa Kimaendeleo ulio Rasmi (Official Development Assistance
(ODA).

Sehemu kubwa ya hii mitiririko ya nje hutokana na Sekta ya Uziduaji (mafuta,
gesi, na uchimbaji madini), biashara ya ankara zisizo sahihi zikiongoza kwa
kiwango cha asilimia 60. Mwaka 2023, ripoti ya UNCTAD ilisisitiza kuwa kuchukua
hatua za kukabiliana na IFFs kunaweza kusaidia kuziba pengo la fedha za SDG
kwa karibu asilimia 50. Kwa kupunguza mitiririko haramu, Serikali za Kiafrika
zinaweza kuzitenga hizi fedha tena kwa ajili ya kuboresha maendeleo ya afya,
elimu, na miundombinu. Nchi za Kiafrika, pamoja na Tanzania zinakumbana na
changamoto kubwa katika ukusanyaji wa mapato ya ndani kwa ajili ya kukidhi
mahitaji ya bajeti ya serikali kutokana na IFFs. Fedha zilizopotea kupitia IFFs
zingeweza kutengwa kwa ajili ya sekta muhimu za kilimo, afya na elimu.

Katika ngazi ya ushirikiano wa ki-nchi barani Afrika, mashirika kama Jumuiya ya
Afrika ya Mashariki (EAC) na Jukwaa la Kiafrika la Usimamizi wa Kodi (African Tax
Administration Forum (ATAF) zimekuwa zikifanyia kazi suala hili la IFFs. Mwaka
2023, ATAF ilianzisha mipango mbali mbali ikilenga katika kuboresha usimamizi
wa kodi na uwazi nje ya mipaka ya Afrika Mashariki. Taarifa yao ilionyesha kuwa
IFFs ilikuwa bado ni tishio kwa uchumi wa bara la Afrika, hivyo kuna umuhimu
wa ushirikiano mkubwa zaidi kati ya nchi hizi.

Muktadha wa Tanzania

Tanzania inapoteza fursa ya kupata mapato makubwa kutokana na IFFs. Kwa
mujibu wa ripoti ya GFI ya mwaka 2021, Tanzania hupoteza karibia dola bilioni
1.83 kwa mwaka kutokana na IFFs. Makampuni mara nyingi hutoa ankara za
chini (under-invoicing) kwa mauzo nje ya nchi na hutoa ankara za juu (over-
invoicing) kwa manunuzi kutoka nje ili kuhamisha mitaji haramu nje ya nchi
huku yakikwepa kodi na ushuru.

Mpango Unaohamasisha Uwazi na Uwajibikaji katika Usimamizi wa
sekta ya Uziduaji (The Tanzania Extractive Industries Transparency Initiative
- TEITI) pia imetoa taarifa kwamba kati ya mwaka 2010 na 2017, nchi ilipoteza
dola milioni 360 kwa mwaka kutokana na IFFs, hasa katika sekta ya madini kwa
sababu ya kutoa ripoti ya hesabu za chini na kubadilisha kwa werevu bei ya
uhawilishaji. IFFs huweka ukomo katika uwezo wa serikali wa kukusanya mapato
ya kutosha ya haki na usawa kutoka sekta nyeti kama vile madini ili kuwa na
fedha kwa ajili ya huduma ya jamii na maendeleo. Viwanda vya uziduaji, hasa
uchimbaji madini (dhahabu, almasi na tanzanaiti) na hivi karibuni gesi asilia
ni sekta nyeti zinazokumbwa zaidi na adha hii ya IFFs. Kiwango kikubwa cha
uepukaji na ukwepaji kodi na makampuni makubwa ya kimataifa yanayofanya
kazi katika sekta hii yamechangia katika upotevu mkubwa wa fedha na kuzuia
Tanzania kufikia lengo lake la Maono ya Mpango wa Maendeleo 2030 ambao




ulichukulia tasnia ya uziduaji kama sekta muhimu itakayowezesha ukuaji wa
uchumi na maendeleo. Kuelezea hili, katika taarifa kwa vyombo vya habari ya
tarehe 28 Julai, 2024, Mh. Anthony P. Mavunde Waziri wa Madini, aliwajulisha
waandishi wa habari kuwa mwanzoni Wizara ilikuwa imepanga kukusanya sh.
bilioni 882.121 kutoka kwenye sekta ya Uziduaji kwa mwaka wa fedha 2023/2024,
kama ilivyoainishwa katika sheria ya Uchimbaji Madini ya mwaka 2010. Lakini,
mapato halisi yaliyokusanywa yalikuwa bilioni sh.753.815, kukiwa na upungufu
wa sh.bilioni 128.306.

Wakati Tasnia ya Uziduaji inafahamika kwa kukumbwa zaidi na adha hii ya
IFFs, sekta nyingine nazo hukumbana na tatizo hili. Kwa mfano, katika sekta
ya mawasiliano kwa njia ya simu, miamala changamano (complex) ya kifedha
na ukuaji wa haraka wa huduma za fedha kiganjani zinaweza kutoa mianya
ya utakatishaji fedha na ukwepaji kodi. Hali kadhalika katika sekta ya ujenzi,
thamani kubwa ya miradi na matumizi ya fedha taslimu hufanya miradi hiyo
kukumbwa kirahisi na hongo, ulaghai katika manunuzi na utoaji ankara zisizo
sahihi.

Kiasi cha fedha zilizopotea kama zilivyoonyeshwa hapo juu kwenye muktadha wa
kidunia, muktadha wa Afrika na muktadha wa Tanzania kingeweza kuelekezwa
kwenye sekta muhimu kama vile kilimo, afya na elimu na maendeleo ya
miundombinu.

Mabenki na taasisi za fedha ni muhimu katika ama kuwezesha au kuzuia IFFs.
Udhaifu katika taratibu za ufuatiliaji na uchunguzi usiotosheleza, (insufficient due
diligence), kunaweza kuruhusu fedha haramu kupita katika mfumo wa kiuchumi
bila kugundulika. Kuimarisha sheria dhidi ya utakatishaji fedha, kuongeza bidii
katika uchunguzi wa wateja, na kutoa taarifa kuhusu miamala yenye mashaka
ni hatua muhimu ambazo taasisi za fedha zinaweza kuchukua katika kupambana
na IFFs.

Kitengo cha Kudhibiti Fedha Haramu (FIU) kina wajibu muhimu katika uangalizi
wa hizi juhudi, ikifanya kazi kwa kuzingatia mapendekezo ya Kikosi Kazi cha
Shughuli za Kifedha (Financial Action Task Force-FATF) ili kuimarisha mpango wa
nchi wa kuondokana na utakatishaji fedha (AML).

Athari za IFFs katika Bajeti ya Taifa

Upotevu wa Mapato na Upungufu wa Bajeti

Bajeti ya Taifa la Tanzania imekuwa ikikumbwa na upungufu endelevu kutokana
na ukusanyaji wa mapato usiotosheleza. Kwa mfano Jedwali 1 inaonesha kwamba
kwa mwaka wa fedha 2022/23, serikali iliidhinisha bajeti ya sh. trilioni 41.840,
lakini sh. trilioni 41.480 peke yake ndizo zilizokusanywa. Kiasi cha Dola za
Marekani bilioni 1.83 zinazopotea kila mwaka kutokana na IFFs zingeweza siyo
tu kuondoa haya mapungufu bali pia zingeongeza kwa kiwango kikubwa fedha
kwa ajili ya matumizi ya sekta muhimu, ikiwa ni pamoja na sekta ya kilimo.

Jedwali 1: Utengaji wa Bajeti ya Taifa Jedwali 2: Ukuaji wa Deni la Taifa

Mwenendo (trend) unaonyesha kwamba kutokana na upungufu wa bajeti ya taifa
pamoja na IFFs, inabidi serikali ikope fedha ili kufidia hayo mapungufu. Matokeo
yake, deni la taifa limeongezeka kwa kiwango kikubwa kutoka sh.trilioni 64.52
kwa mwaka wa fedha 2020/21 hadi kufikia karibu sh.trilioni 82.26 kwa mwaka
wa fedha 2022/23 kama inavyoonyesha katika Jedwali na 2 hapo juu.

Sekta ya Kilimo na Umuhimu wake Kwa Maendeleo ya Taifa

Sekta ya kilimo ni kama gurudumu linaloendesha uchumi wa taifa, kwani huajiri
asilimia 65.6 ya wananchi, na huchangia asilimia 26.5 za Pato la Taifa (GDP),
asilimia 100 ya mabhitaji ya chakula na asilimia 65 ya mali ghafi kwa ajili ya
viwanda (MoA, 2024).

Kilimo kinaendelea kuwa uti wa mgongo wa uchumi, ikiongoza katika ukuaji,
upatikanaji wa ajira, na kuhakikisha usalama wa chakula. Sekta hii inajulikana
kwa uzalishaji mdogo usio na tija kutokana na ardhi kuishiwa rutuba, utegemezi
kwa mvua, na upungufu wa mbegu hususan mbegu iliyothibitishwa kwa ubora,
upungufu wa pembejeo, masoko na fedha miongoni mwa masuala mengine,
(MoA, 2022).

Mfumo wa uzalishaji kwa kiwango kikubwa ni wa ngazi ya chini yaani wa wakulima
wadogo wadogo na unakuwa mdogo kutokana na zana duni za uzalishaji. Hizi
sababu, pamoja na ukame mkali, mafuriko, vimbunga, wadudu waharibifu na
magonjwa zimeongeza hatari zinazohusishwa na kilimo na kuziacha kaya za
vijijini katika uwezekano wa kukosa usalama wa chakula na umaskini (ASDP,
2018). Kwa mujibu wa miongozo iliyotolewa na Wizara vya Kilimo mnamo
Aprili 2022, Waziri wa Kilimo alidai kuwa baadhi ya mazao yanazalishwa katika
maeneo ambayo hayafai kwa uzalishaji wa mazao hayo; matokeo yake uzalishaji
wa mazao umekuwa mbaya katika maeneo mengi nchini. Hii inataka mabadiliko
ya kifikra na matumizi ya mbinu zitakazoleta manufaa zaidi katika uzalishaji wa
kilimo nchini.

Sampuliya Sensa ya Taifa yaKilimo (NSCA) yamwaka 2019/2020 inaonyesha kuwa
karibia kati ya kaya milioni 12 nchini kaya 7.8 (asilimia 65.3) zinajishughulisha na
kilimo. Wazalishaji wadogo wadogo (Small-Holder Producers-SHPs) hutegemea

kilimo cha mvua kwa kiwango kikubwa kama chanzo cha mapato pia chakula kwa
hiyo wana uwezekano mkubwa wa kuathirika na mabadiliko ya hali ya hewa. Hawa
wakulima wadogo wadogo wana uwezekano mkubwa wa kuathirika kutokana na
mabadiliko ya hali ya hewa kwa kuwa na uwezo mdogo wa kukabiliana na athari
hizo, huduma za ugani zisizotosheleza, na uwezo mdogo wa kukabiliana na haya
mabadiliko unafanya hali ya usalama wa chakula kudorora zaidi, na kuongeza
ushindani wa rasilimali ya ardhi na maji hivyo kuongeza upotevu wa viumbe hai
na kuwasukuma watu wengi kwenye umaskini.

Utengaji wa Bajeti katika Sekta ya Kilimo

Tanzania ilikubali wajibu wa kutenga walau asilimia 10 ya bajeti ya taifa kwenye
sekta ya kilimo na kufikia ukuaji wa sekta kwa wastani wa asilimia 6 kwa mwaka
kupitia Azimio la Malabo, na kuifanya iendeshwe kibiashara ili ifikie ukuaji wa
asilimia 10 ifikapo mwaka 2030 kupitia ajenda 10/30. Lakini, mtiririko endelevu wa
fedha kutokana na IFFs unadhoofisha haya makubaliano kama inavyoonyeshwa
katika jedwali 3 hapo chini.

Chanzo: Wizara ya Kilimo Chanzo: Wizara ya Kilimo
Jedwali 3: Mwenendo wa Utengaji Jedwali 4: Ukusanyaji wa Mapato
Bajeti kwa Sekta ya Kilimo ya Ndani na Utoaji Fedha

Katika miaka minne iliyopita, kumekuwa na ongezeko kubwa katika bajeti
inayotengwa kwa ajili ya sekta ya kilimo. Hata hivyo, kiwango cha bajeti ya
kilimo ukilinganisha na jumla ya bajeti ya taifa ilipungua kutoka asilimia 5.3
mwaka 2016/17 hadi asilimia 1.6 mwaka 2020/21. Kwa bahati nzuri, kiwango
hiki kimeongezeka hatua kwa hatua hadi kufikia asilimia 3.9 kwa mwaka wa
fedha 2024/25, kama inavyoonyeshwa katika jedwali 3 hapo juu. Licha ya
utengaji huu ulioongezeka, ukusanyaji halisi wa kodi umepungua ukilinganishwa
na makadirio, na malipo yamekuwa hayafanyiki kwa wakati unaotakiwa na
hayatoshelezi isipokuwa kwa sekta ndogo ya mazao ndani ya Wizara ya Kilimo
kwa mwaka 2021/22, kama inavyooneshwa katika jedwali 4 hapo juu. Hili
pengo linaonyesha changamoto zinazoendelea katika kugharamia mipango ya
maendeleo ya sekta ya kilimo.




Utengaji wa Bajeti ya Maendeleo, Malipo na Matumizi

Mwenendo wa utengaji wa bajeti ya maendeleo kwa sekta ya kilimo umeonesha
kutengemaa kiasi. Hata hivyo, kutokutosha kwa malipo na ucheleweshaji wake
bado ni changamoto kubwa kutokana na upungufu wa bajeti, jambo linalozuia
utekelezaji wa ufanisi wa miradi ya maendeleo ndani ya sekta. Mwenendo huu
unaoneshwa katika jedwali 5 hapa chini hii, inaonyesha kwamba kiwango cha
matumizi ya bajeti ya maendeleo kimekuwa pungufu kikilinganishwa na bajeti
iliyotengwa tangu mwaka 2016/17, isipokuwa katika sekta ndogo ya mifugo
kwa mwaka 2021/22 na sekta ndogo ya mazao kwa mwaka 2021/22. Kwa hali
hii, fedha zilizopotea kutokana na IFFs zingeweza kutumika kwa ufanisi kwenye
sekta ya kilimo na kuhakikisha utekelezaji wa mafanikio wa miradi ya maendeleo
katika sekta hii.

Huduma za Ugani

Huduma za ugani katika kilimo zinajumuisha kuwapa wakulima ujuzi na maarifa,
taarifa, uzoefu na teknolojia zinazohitajika ili kuongeza na kuendeleza uzalishaji
pia kuboresha ustawi wa maisha ya jamii (NRI, 2011). Mwongozo wa huduma ya
ugani wa Tanzania wa mwaka 2012 unahitaji kuwe na maafisa ugani katika kila
kijiji ili kuchochea uzalishaji wa sekta. Takwimu zinaonesha kuwa kuna upungufu
wa maafisa ugani Tanzania na hili limechangia katika uzalishaji mdogo. Kutokana
na mapato yaliyopotea kupitia IFFs, bajeti ya Taifa haijawahi hata mara moja
kufikia kiasi kinachohitajika ili kuweza kuajiri maafisa ugani kama inayoonekana
katika jedwali la 6 hapo chini:

Rate of Development Budget Expenditure in percentage by

Jedwali 5: Kiwango cha Matumizi ya Bajeti ya Maendeleo kwa

Number of extension officers

2018/2019 2018/2020 2020/2021 2021/2022
= Available No Extension officers 8756 7307 6704 6704
= Required No Extension officers 20374 20374 21288 20000
= Deficit No/Gap 11618 13087 14584 13296

Chanzo: Hotuba ya Bajeti ya Wizara ya Kilimo

Jedwali 6: Hotuba ya Bajeti Wizara ya Kilimo

Matumizi ya Mashine Katika Kilimo

Mwaka Bajeti Wizara ya Utengaji Matrekta na | % Utengaji
Kilimo (sh. bilioni) PawarTila (sh. bilioni) | (makadirio)
2020/21 |229.83 1 0.4
2021/22 294.192 0.8 0.3
2022/23 |751.1 5.05 0.7

Jedwali 7: Utengaji wa Matrekta na Pawa Tila

Kwa kipindi cha miaka mitatu iliyopita, bajeti kwa ajili ya ununuzi wa mashine za
kilimo wizarani imekuwa chini ya asilimia 1 ya bajeti yote ya Wizara ya Kilimo,
licha ya hitaji kubwa la kugeuza sekta ya kilimo Tanzania. Kwa mfano, kama
inavyoonekana katika jedwali hapo juu kwa mwaka 2020/2021 na mwaka 2022,
bajeti ilikuwa chini ya sh. bilioni 1, isipokuwa mwaka 2023 ambapo iliongezeka
hadi sh. bilioni 5.05. Mgao mdogo ni kizuizi kwa maendeleo ya kilimo cha viwanda
na hukwamisha mageuzi ya idadi kubwa ya wakulima wadogo wadogo.

Athari ya IFFs Katika Sekta ya Kilimo

Utengaji wa Bajeti ya Kilimo Isiyotosheleza

Licha ya Kilimo kuwa ni uti wa mgongo wa uchumi wa Tanzania, ikiajiri 65.6% ya
wakazi na ikichangia 26.5% ya Pato la Taifa utengaji wa bajeti bado ni mdogo
uko chini ya kiasi kinachotakiwa. Tanzania Ilikubali wajibu wa kutenga walau
10% vya bajeti yake ya taifa kwenye sekta ya kilimo kupitia Azimio la Malabo,
lakini utengaji halisi wa bajeti umeendelea kuwa chini ya hiki kigezo, ukibadilika




badilika kutoka 5.3% mwaka 2016/17 hadi 1.6% mwaka 2020/21, ni hivi karibuni
umeongezeka na kufikia 3.9% mwaka 2024/25. Fedha zilizopotea kupitia IFFs
zingeweza kusaidia kufikia hiyo lengo.

Kutokutosheleza kwa Fedha za Maendel

Upungufu wa fedha za kilimo kutokana na masuala mengine ikiwa ni pamoja na
IFFs umeathiri shughuli za kimaendeleo, zikijumuisha:

Kilimo cha Kutumia Mashine za Kisasa:

Kiasi cha bajeti kilichotengwa kwa ajili ya mashine za kilimo bado ni chini ya
1% ya jumla ya bajeti ya Wizara ya Kilimo. Mwaka 2022/23, shilingi bilioni 5.05
tu ndiyo zilitengwa kwa ajili ya matrekta hivyo kuweka ukomo katika kiasi cha
uzalishaji.

° Huduma za Ugani: Upungufu wa maafisa Ugani wa Kilimo kutokana na
ufinyu wa bajeti kunaathiri uzalishaji na usalama wa chakula.

° Ucheleweshaji katika Utoaji wa Malipo na Malipo Yasiyotosheleza.
Fedha zilizotengwa kwa ajili ya sekta ya kilimo hufika kwa kuchelewa,
hivyo kuathiri utekelezaji wa miradi na ukuaji wa sekta.

Mapendekezo ya Kisera

Kupambana na IFFs na kuhakikisha upatikanaji endelevu wa fedha kwa ajili ya
shughuli za kilimo hatua zifuatazo zinapendekezwa:

° Wizara ya Fedha na Mipango na Ofisi ya Mwanasheria Mkuu zifanye
mapitio na uhakiki wa sheria za kodi zinazoruhusu makampuni
makubwa ya kimataifa kuhamisha faida Kwenda nje. Hii inapaswa
kuwa juhudi ya pamoja ya Ofisi ya Mwanasheria Mkuu na Wizara ya
Fedha na Mipango na Mamlaka ya Mapato Tanzania (TRA).

° Rekebisha Sheria ya Usimamizi wa Kodi na Sheria ya Uwekezaji
kuhakikisha kuwa motisha za kodi ziko wazi, zina muda maalum wa
utekelezaji, na zinategemea utendaji.

° Fanya usajili ulio wazi kwa umma wa wamiliki wanufaika ili kuonesha
wamiliki halisi nyuma ya makampuni hewa yanayoshiriki katika IFFs.

° Imarisha sheria za kuwalinda watoa taarifa ili kuhimiza (watoa taarifa/
whistle blowers) walio ndani ya makampuni husika kutoa taarifa za
uhalifu kuhusu fedha bila hofu ya kulipiziwa kisasi.




2. Imarisha Uratibu Miongoni Mwa Mashirika ya Udhibiti

° Tengeneza kanzidata (database) ya kielektroniki itakayoweza kufikiwa
na kutumiwa na taasisi kama vile Benki Kuu ya Tanzania (BoT), Mamlaka
ya Mapato Tanzania (TRA), Kitengo cha Kudhibiti Fedha Haramu (FIU),
na Wizara ya Madini ambapo wataweza kupata na kushirikishana data
(taarifa) halisi ya miamala kuhusu kodi, forodha, na mitiririko ya fedha.

° BoT, TRA, FIU, na Wizara ya Madini ziunde Kikosi Kazi kitachohusisha
wawakilishi kutoka mashirika nyeti kufanya ukaguzi wa pamoja na
uchunguzi katika sekta zenye hatari kubwa kwa IFFs (madini, biashara
na mabenki).

° TRA inapaswa iimarishe ufuatiliaji mpana wa kidijitali kwa kuruhusu
ankara za kielektroniki, kutumia ukaguzi wa kisayansi unaoendeshwa
na akili mnemba (AI), na kuunda kitengo cha uboreshaji endelevu wa
mifumo. Hatua hizi zitaimarisha ukusanyaji/ulipaji kodi kufuatana na
taratibu/kanuni zilizowekwa, zitazuia mitiririko haramu ya fedha, na
kulinda uadilifu katika matumizi ya fedha.

° Kuwafunza wakaguzi wa TRA na Maafisa Kodi mbinu za uhasibu wa
kisayansi na uchambuzi wa fedha kidijitali ili kuboresha uwezo wao wa
kugundua skimu (mipango) iliyosukwa kwa werevu ili kukwepa kodi.

4. Imarisha Ushirikiano wa Kimataifa

° Imarisha kitengo cha kudhibiti fedha haramu kwa kukipa vifaa vya
kisasa vya uchambuzi wa data (taarifa) na utoaji wa taarifa kwa wakati
halisi. Imarisha mifumo ya usimamizi ya taasisi za kifedha na za sekta
zisizo za kifedha kuhakikisha ufuataji wenye ufanisi wa AML/CFT.

° Fanya tathmini ya hatari kitaifa ili kutambua hatari za utakatishaji
fedha na hatari za ufadhili wa kigaidi. Kutegemea matokeo ya tathmini
hiyo, rekebisha mfumo wa kisheria ili hizi shughuli zihesabike kuwa za
kihalifu kama ilivyo katika viwango vya kimataifa.

° Saini makubaliano ya kubadilishana taarifa za kiautomatiki za kodi na
wabia muhimu ili kufuatilia shughuli za kifedha ambazo ni haramu.
Imarisha ushirikiano na FATF, shiriki katika juhudi za kupambana na
IFFs ki-bara na ndani ya Jumuiya ya Afrika ya Mashariki (EAC), na
imarisha mifumo ya pamoja ya misaada ya kisheria.

° Shiriki kwa bidii katika mfumo wa OECD wa BEPS na Umoja wa
Kimataifa wa majadiliano kuhusu kodi ili kuzuia uepukaji wa kodi na
kukuza mfumo wa haki wa kodi ulimwenguni.




5. Ongeza Kiasi cha Bajeti Inayotengwa kwa Ajili ya Kilimo na Itolewe
Kwa Muda Muafaka

Tenga fedha zilizookolewa kutokana na mapambano dhidi ya IFFs ili
kutimiza makubaliano ya Azimio la Malabo kwamba 10% ya bajeti
itengwe kwa ajili ya kilimo.

Hakikisha fedha zilizotengwa kwenye bajeti zinatolewa/lipwa kwa
muda unaofaa kuwezesha utekelezaji wa miradi ya maendeleo kwa
ufanisi.

Unda mfuko maalum ambako fedha zilizookolewa kutoka mitiririko ya
fedha haramu zitatengwa na zitatumika tu kwa maendeleo ya kilimo
na wakulima wadogo wadogo na siyo vinginevyo.

Unda chombo huru cha uangalizi ili kufuatilia utoaji wa fedha na
matokeo ya bajeti ya kilimo kwa lengo la kuzuia matumizi tofauti au
rushwa.

Toa kipaumbele kwa uwekezaji kwenye kilimo kisichotegemea hali ya
hewa yaani miundo mbinu ya umwagiliaji iwepo kuhakikisha kuwa
fedha zilizookolewa zinaelekezwa kwenye kilimo thabiti katika muda
mrefu.

6. Saidia Asasi za Kiraia Katika Uangalizi

a.

Wakati Asasi za Kiraia (Azaki) nchini Tanzania zimekuwa zikifuatilia
kwa bidii usimamizi wa fedha za umma na utetezi wa haki katika
kodi, mara nyingi zimekuwa zikikumbana na changamoto kama vile
fedha zisizotosheleza, vizuizi vya ki-kanuni, na mashinikizo ya kisiasa.
Uimarishaji msaada kwa hizi Asasi ni muhimu katika kukuza uwazi
zaidi kwenye mazingira ya kifedha.

Amuru kisheria kuwekwa wazi kwa umma kwa mikataba na maridhiano
(agreement) ya kikodi katika tasnia muhimu (madini, mawasiliano,
mabenki) ili kuruhusu vikundi vya asasi za kiraia kufuatilia kama
kanuni/taratibu zilizowekwa zinafuatwa.

Imarisha uwezo wa waandishi wa habari za uchunguzi na AZAKI
kwa kugharamia mafunzo ya kufuatilia IFFs na kutetea uwazi katika
usimamizi wa fedha za umma.

Anzisha jukwaa la wananchi la utoaji taarifa ambapo watu wanaweza
kwenda na kutoa taarifa bila kujulikana kuhusu shughuli za kifedha
zinazoshukiwa kuhusika na ukwepaji kodi na IFFs.




Hitimisho

IFFs ni mzigo mkubwa kwenye bajeti ya taifa la Tanzania, wenye matokeo
mabaya sana kwa sekta ya kilimo. Makadirio ya dola za Marekani bilioni 1.83
zinazopotea kila mwaka zingeweza kufidia upungufu wa bajeti na kugharamia
miradi muhimu ya kilimo, hivyo kuongeza uzalishaji, upatikanaji wa kazi, na
usalama wa chakula. Hatua za haraka za kisera zinahitajika kuimarisha utawala

wa fedha, kudhibiti IFFs, na kuelekeza fedha zilizookolewa kwenye vipaumbele
vya maendeleo kitaifa.

TAFSIRI YA MAJEDWALI

Figure 1 - Jedwali 1

TREND IN THE NATIONAL BUDGET, REVENUE AND DISBURSEMENT FROM
2020/21-2022/23 - MWENENDO WA BAJETI YA TAIFA, MAPATO NA MALIPO
TOKA 2021/22-2022/23

e Approved Budget - Bajeti Iliyoidhinishwa (pitishwa)

e Actual Revenue - Mapato Halisi

e Actual Disbursement — Malipo Halisi

Jedwali 1: National Budget Allocation — Utengaji wa Bajeti ya Taifa (Uk.
5)

Figure 2 - Jedwali 2

Growth of the National Debt From 2020/21-2022/23 - Ukuaji wa Deni la
Taifa Toka 2020/21-2022/23

e Internal - Ndani ya Nchi
e External - Nje ya Nchi
e Total Debt - Jumla ya Deni

Jedwali 2 - Ukuaji wa Deni la Taifa (Sh.Trilioni) (Uk. 5)




Jedwali 3

The Trend of Agricultural Sector Budget Allocation Against Total Government

Budget From 2014/15 to 2024/25 - Mwenendo wa Utengaji Bajeti kwa

Sekta ya Kilimo Ikilinganishwa na Jumla ya Bajeti ya Serikali

e Total Agriculture Sector Budget — Jumla ya Bajeti ya Sekta ya Kilimo

e Percentage of the Agricultural Sector Budget out of Total Budget
-Asilimia ya Bajeti ya Sekta ya Kilimo Ikilinganishwa na Jumla ya
Bajeti ya Serikali

Jedwali 3: The Trend of Agricultural Sector Budget Allocation - Mwenendo
wa Utengaji Bajeti kwa Sekta ya Kilimo

Source: MoF - Chanzo: Wizara ya Fedha (Uk. 6)
Jedwali 4

MoA Domestic Resource Mobilization and Disbursement -
MoA Ukusanyaji wa Mapato ya Ndani na Utoaji wa Fedha
e MoA Estimated Revenue — MoA Makadirio ya Mapato
e MoA Budget Allocation - MoA Utengaji wa Bajeti

e MoA Collected Revenue — MoA Makusanyo ya Mapato
e MoA Disbursement - MoA Malipo

Source: Chanzo

Minstry of Agriculture — Wizara ya Kilimo (Uk. 6)




Jedwali 5

Rate of Development Budget Expenditure in Percentage by Category From
2016/17 to 2022/23 - Kiwango cha Matumizi ya Bajeti ya Maendeleo kwa
Asilimia kwa Kundi (Sekta Ndogo) Toka 2016/17 — 2022/23

e Irrigation Vote No - Umwagiliaji (Kasma)

e Crops Vote - Mazao (Kasma)

e Livestock Vote - Mifugo (Kasma)

e Cooperative Development Vote - Maendeleo ya Ushirika (Kasma)

Jedwali 5: Kiwango cha Matumizi ya Bajeti ya Maendeleo kwa Asilimia
kwa Kundi (Sekta Ndogo) Toka 2016/17 - 2022/23 (Uk. 7)

Jedwali 6:
e Available No of Extension Officers - Idadi ya Maafisa Ugani Waliopo

e Required No of Extension Officers - Idadi ya Maafisa Ugani
Wanaohitajika.

e Deficit No/Gap - Idadi Pungufu/Pengo
Source of Data - Chanzo cha Data

MoA Budget Speech - Hotuba ya Bajeti Wizara ya Kilimo (Uk. 8)

